
ავტ. შორენა მარსაგიშვილი
გამოცემასთან საუბრისას ზვიად კუპრავა აცხადებს, რომ ორი კვირით ციხეში პირადად ბიძინა ივანიშვილმა და გიორგი გახარიამ გაუშვეს. ის ყურადღებას ამახვილებს ფორსირებულ რეჟიმში ახალი მთავრობის დამტკიცებაზე და დასძენს, რომ, თუკი ის ციხეში არ იქნებოდა, ხალხთან ერთად დადგებოდა და ხელისუფლებას მშვიდად ყოფნის საშუალებას არ მისცემდა.
რესპოდენტი  მიიჩევს, რომ რუსთაველის გამზირზე ბიოტუალეტთან და შემდგომ უკვე სასამართლო შენობის სასადილოში მისი დაკავება სრულიად უკანონოდ მოხდა. კუპრავა მოუწოდებს გიორგი გახარიას წარმოადგინოს დაკავების კადრები, როგორც მტკიცებულება, და თუკი აღმოჩნდება, რომ მან პოლიციელებს წინააღმდეგობა გაუწია, „ახალი თაობის“ მეშვეობით პირადად მოუხდის ბოდიშს საზოგადოებას და შს მინისტრს.
კუპრავას თქმით, 26 ივნისს პანკისში დაგეგმილია მისი, ზაზა სარალიძის და მალხაზ მაჩალიკაშვილის შეხვედრა, რომელზეც მოხდება სამომავლო გეგმებზე შეთანხმება, რადგან, როგორც თავად ამბობს სამართლიანობისთვის ბრძოლა ჯერ არ დასრულებულა, და ხელისუფლებამ ჯერ მხოლოდ პირველი რაუნდი წააგო.
რაც შეეხება გამართული აქციების დაფინანსების საკითხს, კუპრავა კატეგორიულად უარყოფს ერთ-ერთ გამოცემაში გავრცელებულ ინფორმაციას, თითქოს გიორგი გახარიამ ივანიშვილს მიაწოდა ინფორმაცია იმასთან დაკავშირებით, რომ რუსთაველზე გამართული აქციები ბანკების მიერ ფინანსდებოდა, და აცხადებს, რომ მათ ხალხი ეხმარებოდა.

კუპრავას მტკიცებით, აქციების მიმდინარეობის დროს სუსმა გამოაქვეყნა ყალბი ანგარიშები, სადაც უამრავი ადამიანი რიცხავდა თანხებს - „აი, ასე, ჩვენს ხარჯზე აკეთებდა ივანიშვილის ხელისუფლება ფულს.“

ავტ. შორენა მარსაგიშვილი
დავით ჭიჭინაძის განცხადებით, პარლამენტს არ გააჩნია ავტორიტეტი და, თუკი ავტორიტეტის მოპოვება ვერც მთავრობამ შეძლო, მაშინ ვადამდელი არჩევნები გარდაუვალი იქნება. რესპოდენტი ასევე ფიქრობს, რომ, თუ „პოპულარული“ მინისტრები სახლში წავლენ და მათ ადგილებს „არაპოპულარულები“ დაიკავებენ, ხელისუფლება საპრეზიდენტო არჩევნებსაც წააგებს. დეპუტატი წარმატებულ მინისტრებად მოიხსენიებს კახა კახიშვილს, გიორგი გახარიას და მამუკა ბახტაძეს. იმავდროულად აცხადებს, რომ საზოგადოებაში ისმის კითხვა - დარჩება თუ არა თანამდებობაზე თეა წულუკიანი.
„თუ რიგგარეშე არჩევნების საყოველთაო მოთხოვნა იქნება, ის რესურსი შეიძლება გამოიძებნოს, რითაც საპრეზიდენტო არჩევნებამდეც შეიძლეა დაინიშნოს. საპრეზიდენტო არჩევნებზე მოსახლეობა „ქართული ოცნების“ მიმართ ნდობას დააფიქსირებს და აქედან გამოჩნდება, გაზაფხულზე საჭიროა თუ არა ვადამდელი არჩევნები.“
ჟურნალისტის რეპლიკაზე, რომ მისი განცხადებები „ოცნებაში“ ბევრს არ მოსწონს, ჭიჭინაძე აცხადებს - „ვისაც ჩემი განცხადებები არ მოსწონს, ცივი წყალი დალიოს.“
დავით ჭიჭინაძის თქმით, „ქართული ოცნება“ ბიძინა ივანიშვილმა ხალხთან ერთად შექმნა, ის კი სწორედ ხალხის ხმას ახმოვანებს და არ აპირებს პარტიის დატოვებას იმის გამო, რომ „ახალმოსულებს“ მისი განცხადებები არ მოსწონთ.

ავტ. ნათია ხურცილავა
„ახალ თაობასთან“ ინტერვიუში გია ვოლსკი აცხადებს, რომ საპრეზიდენტო კანდიდატზე მსჯელობა მმართველ გუნდში ჯერ არ დაწყებულა. ის ასევე უარყოფს პრესაში გავრცელებულ ინფორმაციას, თითქოს „ქართული ოცნების“ საპრეზიდენტო კანდიდატი ლადო ჭანტურია იქნება.
ჟურნალისტის კითხვას, თუ ვინ უხელმძღვანელებს სასჯელაღსრულების და იუსტიციის გაერთიანებულ სამინისტროებს (კახიშვილი თუ წულუკინი), პარლამენტის ვიცე-სპიკერი კონკრეტულ  პასუხს არ სცემს, და დასძენს, რომ აღნიშნულ თემასთან დაკავშირებით არსებობს სხვა მნიშვნელოვანი საკითხები, კერძოდ კი ის, რომ გაერთიანებას, ზოგადად რეორგანიზაციას მოჰყვება. რაც შეეხება არასამთავრობოების მოთხოვნას თეა წულუკიანის გადადგომის თაობაზე, ვოლსკის თქმით,  რომ არა სასამართლოს რეფორმის წარმატება, სასამართლო პროკურატურის დანამატად და ნოტარიუსად დარჩებოდა, როგორც ეს იმ დროს იყო, როდესაც ეს არასამთვრობოები სააკაშვილის ხელისუფლებით კმაყოფილები იყვნენ.
ვოლსკი იქვე საუბრობს მთავარი პროკურორის შერჩევის საკითხზე, ის არ ეთანხმება არასამთავრობო ორგანიზაციებს და მიიჩნევს, რომ პროცესში პარლამენტი და იუსტიციის სამინისტრო უნდა მონაწილეობდნენ, რადგან სახელმწიფოს სტაბილურობა სჭირდება, ამ სტაბილურობას კი არასამთავრობო ორგანიზაციები ვერ უზრუნველყოფენ. „ქართული ოცნების“ ლიდერი ასევე არ ადასტურებს გავრცელებულ ინფორმაციას იმასთან დაკავშირებით, თითქოს ალექსანდრე ბარამიძე მთავარი პროკურორის თანამდებობაზე მოიაზრება.
რესპოდენტი ეხმიანება დავით ჭიჭინაძის განცხადებასაც, რომელიც დეპუტატმა ვადამდელ საპარლამენტო არჩევნებთან დაკავშირებით გააკეთა და აცხადებს, რომ, თუკი ხელისუფლება ვერ აჩვენებს შედეგს, ის ხალხის მიერ გადარჩეული უნდა იყოს. თუმცა, ვოლსკი დარწუნებულია, რომ ახალი მთავრობა ეფექტური იქნება და, შესაბამისად, აღნიშნული საკითხი დღის წესრიგში არ დადგება.

ავტ. ნონა ცაბაძე
ზაზა ხატიაშვილი ინტერვიუში ასახელებს იმ მიზეზებს, რის გამოც თეა წულუკიანმა თანამდებობა უნდა დატოვოს. მისი აზრით, იუსტიციის მინისტრმა გაანადგურა სასამართლო რეფორმა, გარდა ამისა უფლებადამცველი აცხადებს, რომ სწორედ თეა წულუკიანს ევალებოდა გიორგი კვირიკაშვილის მიერ სახელმწიფო ვალის  აღებასთან დაკავშირებით ექსპერტიზის ჩატარება - „გამოვიდა ინფორმაცია, რომ ბიძინა ივანიშვილმა უსაყვედურა კვირიკაშვილს, რომ ერთი მილიარდი ვალი აიღეო და ეკონომიკური პოლიტიკის შესახებ მოსთხოვა განმარტებების გაკეთება. წულუკიანი იმის გამოც უნდა გადააყენონ, რომ ეს მილიარდიანი ვალი მისი პასუხისმგებლობაც იყო! ის ვალდებული იყო ექსპერტიზა ჩაეტარებინა და დადებითი დასკვნა გაეცა. თუ დადებითი დასკვნა არ იქნებოდა, სახელმწიფო ამ ვალს ვერ აიღებდა. უნდა ვივარაუდოთ, რომ იყო დადებითი დასკვნა!“ - აცხადებს ხატიაშვილი და დასძენს, რომ ივანიშვილს კვირიკაშვილთან ერთად პასუხისმგებლობა წულუკიანისთვისაც უნდა დაეკისრებინა.

ზაზა ხატიაშვილი ასევე მიიჩნევს, რომ წულუკიანის თანამდებობაზე დატოვება და სასჯელაღსრულებისა და იუსტიციის სამინისტროების გაერთიანება იქნება ბიძინა ივანიშვილის ხელისუფლების გაპარტახება, რაც ბუნებრივია აწყობს ოპოზიციას - „ამ უწყებების შეერთება და მისი წულუკიანისთვის ჩაბარება, ვისაც ეს აზრად მოუვიდა, ეს არის ბიძინა ივანიშვილისთვის როგორი მახის დაგება იცით? ამ კაცს ძალიან მალე გაასამართლებენ.“
ადვოკატთა ასოციაციის ყოფილი პრეზიდენტი აკრიტიკებს მამუკა ბახტაძესაც. მისი აზრით, ადამიანი, რომელიც „ცენტრ პოინტში“ მაღალ თანამდებობაზე მუშაობდა დღეს ციხეში უნდა იჯდეს, წინააღმდეგ შემთხვევაში, რჩეულიშვილები უნდა გამოუშვან. ხატიაშვილის განცხადებით, აღნიშნული საკითხით მხოლოდ ოპოზიცია იხეირებს - „ივანიშვილმა, შესაძლოა, გაქცევა მოასწროს, და ჩვენ კი დაქცეული ქვეყანა შეგვრჩება.“

ავტ. გულიკო ბალაძე
ვრცელ ინტერვიუში სიმონ ნოზაძე პარლამენტში  ნიკა მელიას პროვოკაციულ ქმედებებზე ამახვილებს ყურადღებას, რომელიც „ნაციონალური მოძრაობის“ წევრმა ჯერ კვირიკაშვილის მისამართით განახორციელა, მოგვიანებით კი გიორგი გახარიასაც დაუპირისპირდა.
ნოზაძე აღარ აკეთებს კომენტარს იმ განცხადებასთან დაკავშირებით, რომლითაც მან ნიკა მელიას უშიშროების აკადემიაში სწავლის პერიოდი შეახსენა და პასუხს არ სცემს ჟურნალისტის კითხვას, ასწავლიან თუ არა უშიშროების სკოლაში როგორ უნდა მოხდეს პიროვნების მწყობრიდან გამოყვანა. დეპუტატი მიიჩნევს, რომ მელიამ მისი სათქმელი კრგად გაიგო.

მას ეჭვი არ ეპარება, რომ ნიკა მელია ძლიერი პიროვნებაა, თუმცა იქვე დასძენს, რომ ძლიერი პიროვენბაა, გიორგი გახარიაც. ნოზაძის აზრით, რუსთაველის გამზირზე გამართულ მიტინგზე გახარიას გამოსვლა აშკარად ვაჟკაცური საქციელი იყო. რაც შეეხება კლუბებში შესვლას, დეპუტატის აზრით, აღნიშნული ქმედება კანონიერი იყო, რადგან ახალგაზრდებს ნარკოტიკების სახით სერიოზული საფრთხე ემუქრება. ნოზაძეს მიაჩნია, რომ ნარკოტიკების აღკვეთის საქმეში უშიშროებამ შეიძლება მხოლოდ დამხმარე როლი ითამაშოს, ნარკოტიკების წინააღმდეგ ბრძოლის მთავარი უწყება კი შს სამინისტროა.

ავტ. მარიამ მჭედლიშვილი
მირიან მირიანაშვილის განცხადებით, 15 ივლისს დანიშნულ შეხვედრაზე ტრამპი და პუტინი საქართველოზე ისაუბრებენ. „საქართველოს გადარჩენის მოძრაობის“ ლიდერი ამბობს, რომ ლავროვის საპრეზიდენტო კანდიდატი „ევროპული საქართველოდან“ გიგა ბოკერია იქნება, თუმცა მირიანაშვილის აზრით, ლავროვს ხსენებული კანდიდატის წარსადგენად შანსები თითქმის არ დარჩა.  
მირიანაშვილი მიიჩნევს, რომ ტრამპის და პუტინის შეხვედრაზე ერთ-ერთი განსახილველი კანდიდატურა ბიძინა ივანიშვილიც იქნება - „ის მისაღები იქნება იმ შემთხვევაში, თუ მონაწილეობას მიიღებს რუსეთის გავლენის დამცრობის პროცესში. სხვა კანდიდატურებიც მოიაზრება, მაგრამ ყველაზე უკეთესი ივანიშვილის ვარიანტია. თუ ამ შეხვედრაზე თანხმობას ვერ მიაღწიეს, ხელისუფლება შეიცვლება რევოლუციით,“ - აცხადებს მირიანაშვილი და დასძენს, რომ ტრამპისა და პუტინის შეხვედრამდე მოსკოვში ჩავა ტრამპის მრჩეველი ბოლტონი, და არ არის გამორიცხული ივანიშვილის ბედი მაშინ გადაწყდეს. თუ ეს ასე მოხდა, მაშინ უახლოეს ხანში ტაბუ მოეხსნება საპრეზიდენტო არჩევნების თემას.

ავტ. ეკატერინე ბასილაია
რამაზ საყვარელიძე მიიჩნევს, რომ წულუკიანის მიმართ ძალიან ბევრი ნეგატივი დაგროვდა, პრობლემებიც ბევრი აღინიშნა, ამიტომაც უპრიანი იქნება, ის შეცვალონ, რადგან თუ დარჩება მინისტრად, ეს „ქართულ ოცნებას“ დააზარალებს. პოლიტოლოგი მიიჩნევს, რომ წულუკიანი შესანიშნავი პოლემისტია და „ოცნებას“ შეუძლია მას სხვა პოლიტიკური თანამდებობა შესთავაზოს, მაგალითად, პარტიის პოლიტიკური მდივნობა.
გია ხუხაშვილი კი ამბობს, რომ წულუკიანი დღეს განხეთქილების ვაშლად იქცა და ასეთ ვითარებაში ღირსეული ადამიანი თვითონ უნდა მიდიოდეს თანამდებობიდან.
გამოცემის ცნობით, წულუკიანის გაშვება-დატოვებაზე აზრი ორადაა გაყოფილი „ქართული ოცნების“ გუნდში. ნაწილი მიიჩნევს, რომ იგი მიუღებელია მათთვის, ვისაც, ზოგადად, „ოცნება“ არ მოსწონს, რადგან იუსტიციის მინისტრი ოპოზიციის მიმართ ძალიან ხისტია, რაც დადებითი ფაქტორი უფროა, ვიდრე უარყოფითი. მმართველი გუნდის მეორე ნაწილი კი ფიქრობს, რომ წულუკიანი, პირიქით, პარტიისთვის ზედმეტი ნეგატივია და წინასაარჩევნოდ მათ იმიჯს აზარალებს. ამ გუნდის პოზიციას საჯაროდ ახმოვანებს დავით ჭიჭინაძე, რომელიც აცხადებს, რომ თეა წულუკიანმა თანამდებობა უნდა დატოვოს. 

[bookmark: _Toc517782635]„საგარეო საქმეთა მინისტრის თანამდებობაზე ხელისუფლებას აქვს არჩევანი კარგსა და ძალიან კარგს შორის“ („რეზონანსი“)

ავტ. ია აბულაშვილი
„რეზონანსთან“ საუბრისას პოლიტოლოგი სოსო ცინცაძე სამთავრობო ცვლილებებზე ამახვილებს ყურადღებას. მისი თქმით, ბიუროკრატიული აპარატის შემცირებას აზრი მხოლოდ იმ შემთხვევაში აქვს, თუ პარალელიზმი ისპობა და ბიუროკრატიული აპარატი უფრო ელასტიკური ხდება, სხვა მხრივ სამინისტროებისა და უწყებების გაერთიანება თვითმიზანი არ არის. პოლიტოლოგი ეხმიანება მამუკა ბახტაძის იმ განცხადებას, რომლის მიხედვითაც ეკონომია 100 მილიონი იქნება და დასძენს, რომ სავარაუდოდ რიცხვი ზუსტად არ არის დათვლილი. 
რაც შეეხება საკადრო გადაწყვეტილებებს, ცინცაძე მიიჩნევს, რომ დამოუკიდებელი საქართველოს ისტორიაში ყველა მთავრობის აქილევსის ქუსლად იქცა საკადრო სელექციის საკითხი. მისი თქმით, პირადი ნაცნობობა და პირადი ერთგულება ყოველთვის პრევალირებდა პროფესიონალიზმზე - „ფაქტია, რომ როდესაც საკადრო სელექციის მთავარ პრინციპად პირადი ერთგულება და ნეპოტიზმია, მუდამ მოკლეა სათადარიგოთა სკამი. ამ ვირუსს ვერც ერთმა ჩვენმა მთავრობამ ვერ უმკურნალა.“ - აცხადებს პოლიტოლოგი და იმედს გამოთქვამს, რომ მამუკა ბახტაძის პრემიერობისას, ქვეყნისთვის რთულ დროში საქართველო კვლავ იმედგაცრუებული არ დარჩება. 
პოლიტოლოგი როგორც საერთაშორისო საკითხების სპეციალისტი ინტერვიუში საურობს საგარეო საქმეთა მინისტრის პოსტზე. ის დადებითად ახასიათებს დავით ბაქრაძეს, თუმცა დასძენს, რომ სასაცილოა მინისტრის კანდიდატურაზე დასანიშნი კადრი ეძებო, როდესაც ქვეყანას ჰყავს საერთაშორისო არენაზე მუშაობის გამოცდილების მქონე სუპერკლასის დიპლომატი, ალექსანდრე ჩიკვაიძის ვაჟი დავით ჩიკვაიძე.
„ვერ ვიტყვი, რომ ბატონ ბაქრაძეს გამოცდილება ან კონტაქტები აკლია, მაგრამ, ჩემი აზრით, ეს ის უნიკალური შემთხვევაა, როდესაც ხელისუფლებას შესაძლებლობა აქვს არჩევანისა არა ჩვეულებისამებრ ცუდსა და ძალიან ცუდს შორის, არამედ კარგსა და ძალიან კარგს შორის.“

[bookmark: _Toc517782636]ახალი დეტალები ხორავას ქუჩის საქმეზე - „პირველი დღის ჩანაწერები ოპერატიულად მიზანმიმართულად არ ამოიღეს“ („რეზონანსი“)

ავტ. თამარ შუკვანი
გამოკვეთილ ახალ დეტალებზე „რეზონანსს“ ზაზა სარალიძის ადვოკატ ნესტან ლონდარიძეს ესაუბრა, რომელმაც განაცხადა, რომ პროკურატურისათვის ცნობილი იყო ის ფაქტი, რომ ერთ-ერთი მოზარდი მირზა სუბელიანის შვილია.
„ჩვენ ვთქვით, რომ არ არის ამოღებული მირზა სუბელიანის გადაადგილების ტრაექტორია, რასაც დიდი მნიშვნელობა აქვს, რადგან გამოიკვეთებოდა მისი შეხება ამ საქმესთან. მათთვის, რა თქმა უნდა, ცნობილი იყო ის ფაქტი, რომ ერთ-ერთი მოზარდი მირზა სუბელიანის შვილია. მე ვერ დავადასტურებ, რომ ჩემთან იყო საუბარი ამ თემაზე, თუმცა რამდენადაც ვიცი, ეს მათთვის ცნობილი იყო“
ადვოკატმა აღნიშნა, რომ საპირფარეშოს ეპიზოდის დროს დათო სარალიძის იქ ყოფნა არ დასტურდება და არც ის არის მართალი, რომ ჩხუბი, რომელიც „ვითომ შერიგების“ შემდეგ განახლდა, დათო სარალიძის მიერ ჩაგვრას მოჰყვა. მისი თქმით, საქმის პირველი დღის ჩანაწერები ოპერატიულად მიზანმიმართულად არ ამოიღეს, არაკვალიფიციურობა არაფერ შუაშია.
„იმიტომ იყო მნიშვნელოვანი პირველი დღის ჩანაწერების ამოღება, რომ დადასტურდებოდა, თუ როგორ განვითარდა იმ დღეს მოვლენები. არაკვალიფიციურობის მომენტი ნაკლებად სავარაუდო მგონია, უფრო მიზანმიმართულად ჩადენილი მგონია, რადგან ყველასთვის ნათელია, რომ პირველ მონაცემებს დიდი მნიშვნელობა აქვს“ - აცხადებს ლონდარიძე და დასძენს, რომ ხორავას ქუჩაზე მომხდარ ინციდენტს დათო სარალიძე მოგვიანებით შეუერთდა, ხოლო მოსაზრება, რომ პირველი აგრესია სარალიძისგან წამოვიდა, სიმართლეს არ შეესაბამება.

[bookmark: _Toc517782637]„იუსტიციის უმაღლესი საბჭო გასაუქმებელი და ხელახლა ჩამოსაყალიბებელია“ („რეზონანსი“)

ავტ. ია აგულაშვილი
გამოცემის ცნობით, საქართველოში მართლმსაჯულების რეფორმის მეოთხე ტალღა დაიწყო. სამართლის სპეციალისტი ავთანდილ კახნიაშვილი სამწუხაროს უწოდებს იმ ფაქტს, რომ სასამართლო რეფორმა ოთხჯერ გატარდა და დღემდე საქართველოში არ არის  ევროპის სტანდარტების შესატყვისი დამოუკიდებელი სასამართლო - „შესაბამისად, საქართველოს იუსტიციის უმაღლესი საბჭოც, რომელიც უნდა უზრუნველყოფდეს სასამართლოს დამოუკიდებლობას, სასამართლოს ხარისხის ეფექტიანობას, ვერ ასრულებს თავის მოვალეობას. ეს არის ფორმალური ინსტიტუტი, რომელიც, ფაქტობრივად, უზრუნველყოფს მოსამართლეთა კორპუსის მორჩილებას მმართველი გუნდისადმი. მე ვიზიარებ პოზიციას, რომ საბჭო გასაუქმებელი და ხელახლა ჩამოსაყალიბებელია.“

[bookmark: _Toc517782638]„მიწის უფასო რეგისტრაციის პროექტმა არ გაამართლა“ („რეზონანსი“)

ავტ. მარი ჩიტაია
გამოცემა წერს, რომ მიწის უფასო რეგისტრაციის პროექტი ჩავარდა, რის გამოც იგი განსაზღვრულ ვადაში ვერ დასრულდა. ამიტომაც რეგისტრაციის პროცესი გაგრძელდა. მართალია, საჯარო რეესტრში პროექტს წარმატებულად აფასებენ, მაგრამ საპირისპირო მოსაზრება აქვთ ქართველ მეცნიერებს. მათი აზრით, წელიწადნახევრის განმავლობაში არ მიმდინარეობდა შესაბამისი საინფორმაციო კამპანია, რის გამოც მოსახლეობა რეგისტრაციის პროცესში პასიური აღმოჩნდა.
აკადემიკოსი პაატა კოღუაშვილი ამბობს, რომ მიწის რეგისტრაცია სინამდვილეში საკმაოდ რთულ პროცედურას მოიცავს, რომლის გასამკლავებლადაც ქართველი გლეხების ნაწილს არც ფინანსური სახსრები აქვს და არც შესაბამის ინფორმაციას ფლობენ.
„ქვეყანაში მიწების აღრიცხვა, მიწის ბალანსის წარმოება 2005 წლის 1-ლი იანვრიდან არ ხდება, რაც კატასტროფაა. ამის შესახებ საქართველოს მთავრობას შესაბამისი წერილით მივმართეთ არა მარტო ქართველმა სპეციალისტებმა, არამედ გაეროს მიწის საბჭომაც, მაგრამ არაფერი გამოვიდა“ - აცხადებს კოღუაშვილი და დასძენს, რომ სოფლის მეურნეობის სამინისტროსთან უნდა შეიქმნას მიწის რესურსების მართვისა და მიწათსარგებლობის მონიტორინგის ეროვნული სააგენტო, რომელიც ყველა არსებულ პრობლემას მოაგვარებს.

[bookmark: _Toc517782639]„ამ ტემპით რამდენიმე ათწლეული დასჭირდება დევნილებისთვის ბინების გადაცემას“ („რეზონანსი“)

ავტ. თამარ მუკბანიანი
გამოცემის ცნობით, სახელმწიფო ბოლო წლების განმავლობაში აქტიურად ანაწილებს ბინებს იძულებით გადაადგილებულ პირებზე, რომლებმაც საცხოვრებელი ომის დროს დაკარგეს. ბინების განაწილების ყოველ მომდევნო ტალღას ლტოლვილების პროტესტი მოსდევს, რომლებიც უკმაყოფილონი არიან ბინის გადანაწილების კრიტერიუმებით. ისინი მიიჩნევენ, რომ ვისაც მეტად ეკუთვნის ბინა, ანუ ვინც უფრო ცუდ პირობებში ცხოვრობს, სწორედ ისინი ვერ იღებენ მას. წინა პლანზე კი არიან ადამიანები, რომლებსაც უკვე აქვთ საცხოვრებელი. 
ანალიტიკოსი ვახტანგ ჭარაია „ბიზნეს-რეზონანსთან“ საუბრისას ამბობს, რომ იმ ტემპით, რომლითაც დღეს დევნილთა ბინებით უზრუნველყოფა მიმდინარეობს, საკითხის გადაჭრას კიდევ რამდენიმე ათწლეული დასჭირდება. მისი თქმით, პრობლემაა, ერთი მხრივ, სამინისტროს აღსრულების მექანიზმი და, მეორე მხრივ, დევნილთა კეთილსინდისიერების საკითხიც.
საქართველოს ოკუპირებული ტერიტორიებიდან იძულებით გადაადგილებულ პირთა, განსახლებისა და ლტოლვილთა მინისტრის პირველი მოადგილე გრიგოლ გიორგაძე კი სხვაგვარად აფასებს შექმნილ მდგომარეობას. მისი განცხადებით, 2013 წლიდან ბინების განაწილების ტემპი ძალიან მაღალია. მინისტრის მოადგილე ასევე ამბობს, რომ პირველ რიგში სამინისტრო ბინებით იმ დევნილებს აკმაყოფილებს, ვისი საცხოვრებელი პირობებიც სიცოცხლისთვის საშიშია. 

[bookmark: _Toc517782640]რას დაპირდა ვენესუელის პრეზიდენტი ხაჯიმბას - რუსეთმა აღიარების „მესამე ტალღა“ დაიწყო („რეზონანსი“)

ავტ. ტატა შოშიაშვილი 
დიპლომატიური არხების ცნობით, აფხაზეთის დეფაქტო პრეზიდენტმა რაულ ხაჯიმბამ მიიღო წერილი ვენესუელის პრეზიდენტ ნიკოლას მადუროსგან, რომელშიც ნათქვამია, რომ იგი მზადაა აფხაზეთთან მეგობრული და სოლიდარული ურთიერთობის გასაგრძელებლად.
ვენესუელის პრეზიდენტის ამგვარი ქმედება შეაფასა ვახტანგ მაისაიამ, რომელიც მიიჩნევს, რომ ეს მოსალოდნელი იყო და რუსეთმა დაიწყო აღიარების „მესამე ტალღა“. მისი თქმით, ვენესუელის პრეზიდენტს ქვეყანაში თვითონ აქვს პრობლემები და ბევრი გზა აფხაზეთისა და მისი დე ფაქტო პრეზიდენტის დასახმარებლად ნამდვილად არ ექნება.
„რუსეთი ცდილობს იმ არსებული ბერკეტების გამოყენებას, რომლებიც ხელთ აქვს, რათა დაიწყოს აფხაზეთისა და სამხრეთ ოსეთის აღიარების პროცესი“ - ამბობს პოლიტოლოგი და დასძენს, რომ ვენესუელა მხოლოდ ორი გზით შეძლებს აფხაზეთის დახმარებას - პირველ რიგში, იმ ქვეყნებზე ზეგავლენით, რომლებიც ჯერ კიდევ ვენესუელის რეჟიმზე არიან დამოკიდებულნი და, ასევე, არ არის გამორიცხული, რომ ვენესუელის პრეზიდენტმა ენერგეტიკული უსაფრთხოების მიმართულებით თანამშრომლობაც სათავისოდ გამოიყენოს.“

[bookmark: _Toc517782641]„დასავლეთის მოლოდინი, რომ თურქეთში საზოგადოება ერდოღანს აღარ მიიღებდა, არ გამართლდა“ („რეზონანსი“)

ავტ. ტატა შოშიაშვილი
ირაკლი მენაღარიშვილი და კორნელი კაკაჩია გამოცემასთან თურქეთში ჩატარებულ არჩევნებზე საუბრობენ. მათი აზრით, საქართველოსა და თურქეთს შორის ურთიერთობა არჩევნების შედეგად არ შეიცვლება, პირიქით, გაღრმავდება, რადგან თურქეთი საქართველოს სტრატეგიული პარტნიორია.
